
Liaba Härr Bundasroot Bonvin,

vor a paar Wuhha hanni Inna a

Briaf gschribba, mäga demm Jugo-
slaawa-Maitali, wo am Schwizzar
Zoll für an aaprohhas Ggüttarli
Slibowitz hätt müassa füüf Schtutz
blähha. Mee als dHelfti vu iarnam
Varmööga. I hann Sii aagfroogat,
ob Sii nitt usam Zollkhässali khönntandi

dia Khrampoolschiiba widar
ussanee und demm Maitali, wo jetz
im Waidschpitool zZürri dunna
khrampfat, zruggschickha. Laidar
isch Inna miina Briaf nitt vor d

Auga groota - abar dBorka (asoo
haißt das Jugoslaawa-Maitali zum
Voornamma, i schtella miar voor,
as sej a puschbara Borka-Khääfar)
hätt iarna Khlang gliich khriagt.
Vu Norwega oobenaaba hätt dar
Härr B. M. vu Halden a Zähha-
khroona-Noota gschickht und vu
Lenzburg dar Härr K. F. eersch
nohhamool füüf Schtutz. Liaba
Härr Bundasroot, a Füüfliibar usam
Zollkhässali isch also nümma nöö-
tig. Vor allam jetz, wo ufam Tee
khai Zoll mee isch und üüsari Zoll-
verwaaltig sowiso am Varlumpan
isch. Abar villichtar khömmand Sii
amool durr a Zoll-Laagar duura.
Und i khann miar voorschtella, daß
dött a paar gschnappati Schnapsguttara

umanandar schtöönd.
Villichtar au a halba odar a ganzi
Fläscha Slibowitz druntar. I glauba
fasch, dBorka hetti a schwiikhoga
Fröüd, wenn Sii iara dia Ggu.ttara
schickha teetandi. Und i und dia
andara Nääbalschpaltarlääsar au.
Söttandi Sii, liaba Härr Bundasroot,

mit miinam Dialäkht aswia
Müa haa, so bini übarzüggt, daß
Inna dar Härr Vizekanzlar Weber
dä Briaf gääran übarsetzt.
Mit rächt guata Grüaß

Iarna Hitsch

Wem sagt er das?

Die Leute, hat Picasso vor
Jahrzehnten erklärt, die aus der Kunst
ein Geschäft machen, sind meistens
Betrüger. AC

«Mir würden o gschyder eso ne japanischi Papierlampe choufe dert geit ds Biren-
Us-wächsle einfacher »

